
H5N1 birus aldaeraren mutazio bat aurkitu dute 

Ez kezkatzeko esan du Pekinek, ez delako gizakitik gizakira igaro 

erredakzioa 
Hegazti gripearen aldaera gaiztoena H5N1 mutatu egin dela ohartarazi du Txinako ikertzaile talde batek. Lasaitasunerako deia egin dute, hala ere, agintariek. Izan ere, haien arabera, birus aldaera berri horrek ez du gizakitik gizakira igarotzeko ahalmenik. Gerta zitekeen gauzarik okerrena birusa mutatzea zela esan zuen OME Osasunerako Mundu Erakundeak duela hilabete batzuk, gaitzak Asiako mugak gainditu zituenean. Haren arabera, gizaki batek beste bat kutsatzeko arriskua handitzen da birusa mutatzen bada. 

Txinan, 24 eta 35 urteko emakume bi hil dira hilabeteko tartean hegazti gripeak jota. Bi kasu haiek, gainera, ezustean harrapatu zuten Osasunerako Mundu Erakundea, Julie Hall erakunde horrek Pekinen duen bulegoko arduradunak onartu zuenez. Izan ere, Txinako Gobernuak isilean gorde zituen bi kasuok, nahiz bi emakume horiek gaitzaren sintoma garbiak zituztela jakin. Emakume horiei hil ostean egin zizkieten probek erakutsi dute hegazti gripearen birus aldaera gaiztoenaren mutazio batek hil zituela. «Hildako bi lagunen gorputzean aurkitutako H5N1 birusa ez da Vietnamen hegaztien gripeaz kutsatutako gizakietan aurkitutako H5N1 aldaeraren modukoa. Moduren batean, birusa mutatu egin da», onartu zuen atzo Mao Qun Txinako Osasun Ministerioko bozeramaileak Xinhua berri agentziari egindako adierazpenetan.Hildako bi emakumeak Anhui probintziakoak ziren. Anhuin hegazti gripearen kasu batzuk egon dira aurretik animalietan, baina, hala ere, gaitzak ez du beste probintzietan besteko kaltea eragin han, ez behintzat hegazti haztegietan. Gizakietan, baina, bi kasu baieztatu dituzte. Txinan, guztira, hiru kasu baieztatu dituzte gizakietan. Bi emakume horienak eta zortzi urteko mutiko batena. Mutilak, baina, gaitzari aurre egitea lortu zuen, eta urrian senda-agiria eman zioten. Haren arreba egun gutxira hil zen hegazti gripearen zantzuekin, baina medikuek ez zuten baieztatu gaitzak hil zuen edo ez. Hil ostean zenbait analisi egin zizkioten, baina emaitzak ez ziren uste bezain argiak izan. 

Agertu zenetik, gutxienez 132 lagun kutsatu dira gaitzaz Txinan, Vietnamen, Thailandian, Indonesian eta Kanputxean, eta horietatik 68 hil dira, OMEren arabera. 

